
					Gwirwyd y dudalen hon


Ail iddo ar dir ni welir m e'n wir

Am bob gorchwyl moddgar mewn claiar fodd clir,

Pob arfau wnâi'n bur o haiarn a dur

Yn wychion iawn awchus, yn llyfnion a thaclus,

Yn hwylus dda gymwys ddi gur



Gwna fwyell a chynion, ebillion di ball,

Yn oreu'n y gwledydd, y celfydd wr call;

Am diwcyod a rasglau o'r goreu ydi'r gwr,

Am dempriad ac hasiad da'i syniad mae'n siwr;

Mae'n weithiwr da pêr i'r hwsmon dan ser,

Gwna bigffyrch a rhawiau, ceibiau a phob cêr,

A henwi'r holl waith sydd imi'n rhy faith

A dadgan ei fawrglod ni ddichon fy nhafod,

Mae'n ormod o syndod i saith,



Fe wna heirdd Efeiliau dwys eiriau di syn

Pob gorchwyl celfyddgar di gymar ôf gwyn,

O bres ac o efydd mewn deunydd a dur,

Ei giod sydd drwy'r hollwlad mewn bwriad yn bur

Y cywrain wr call da buraidd di ball,

Nid adwaen yn unlle a wela arno wall;

Wrth glywed ei glod mor rhwydd dan y rhod

Lle byddo gwr mwynber rwy'n myned bob amser

Yn eger fel beger yn bod.



Fy angen o'm gwirfodd a'm gyrodd dan gwyn

At Thomas ap Prichard hapusol wr mwyn,

I 'mofyn am fwyall nid di ball yw'r dôn

Am dani rhwng pobloedd drwy'r siroedd bydd sôn,

Gwnewch hon wr teg wawr yn fwyall go fawr

Yn erfyn llym awchus fo'n gymwys i gawr,

A drawa ar un tro drwy einion y go'

Nes byddo'n gwahanu'n ddwy grawen o'r ddeutu

Yn hollti fel lledu pen llo.

		 Golygwyd y dudalen hon ddiwethaf ar 16 Hydref 2021, am 16:04.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

